ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ՕՐԵՆՔԸ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՋՐԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. Հայաստանի Հանրապետության 2002 թվականի հունիսի 4-ի ջրային օրենսգրքի (այսուհետ՝ Օրենսգիրք) 1-ին հոդվածում կատարել հետևյալ  փոփոխություններն ու լրացումները.

1. <<ջրային ռեսուրսներ>> հասկացությունը շարադրել հետևյալ խմբագրությամբ.

<<ջրային ռեսուրսներ՝   բոլոր բնական վերականգնվող ջրային պաշարներ` մակերևութային և ստորերկրյա (ստորգետնյա) ջրեր.>>. 

2. <<ջրօգտագործում>> հասկացությունը <<ջրային ռեսուրսից ջուր վերցնելը>> բառերից հետո լրացնել  << ,այդ թվում ստորերկրյա քաղցրահամ ջրի արդյունահանելը>> բառերով.

3. <<ջրօգտագործման թույլտվություն>> հասկացությունը <<ջրային ռեսուրսից ջրառի>> բառերից հետո լրացնել << ,այդ թվում ստորերկրյա քաղցրահամ ջրերի արդյունահանման>> բառերով.

4. <<ջրային ռեսուրսների մոնիտորինգ>> հասկացությունը շարադրել հետևյալ խմբագրությամբ. 

<<ջրային ռեսուրսների մոնիտորինգ` ջրային ռեսուրսների նկատմամբ կանոնակարգված դիտարկումների (ջրաերկրաբանական, ջրաբանական, ջրաֆիզիկական, ջրաքիմիական և ջրակենսաբանական), դրանց արդյունքում ստացված տեղեկատվության հավաքման, մշակման, ջրային ռեսուրսների որակական և քանակական գնահատման ու փոփոխությունների կանխատեսման և ջրային ռեսուրսների վիճակի մասին տեղեկատվության տրամադրման համակարգ.>>:  

5. հոդվածը լրացնել հետևյալ բովանդակությամբ նոր հասկացություններով.

 <<մակերևութային ջրեր` ջուր (առուներ, գետեր, լճեր, լճակներ, գերխոնավ տարածքներ, ձնածածկույթները, սառցադաշտերը), որը հոսում է կամ հավաքվել է երկրի մակերևույթի վրա.

ստորերկրյա ջրեր` ջուր (արտեզյան, գրունտային, բնաղբյուր), որը գտնվում է երկրակեղևը կազմող ապարների մեջ հեղուկ կամ գոլորշի կամ կարծր վիճակում.   

ստորերկրյա քաղցրահամ ջրեր` մինչև 1գ/լ հանքայնացմամբ ջրեր.

       արտեզյան (ճնշումային) ջրեր՝ երկրաբանական կառուցվածքում վերևից և ներքևից ջրամերժ ապարներով սահմանազատված, ճեղքավոր, ծակոտկեն կամ կարստային ապարների շերտի մեջ տեղադրված ստորերկրյա ջուր, որն ունի ճնշում և հորատման դեպքում նրա մակարդակը կանգնում է ջրատար շերտի առաստաղից բարձր կամ շատրվանում է.

գրունտային ջրեր՝ երկրի մակերևույթից առաջին ջրամերժ շերտի վրա   տեղակայված ազատ մակերևույթով գրավիտացիոն (շարժուն) ջրեր. 

բնաղբյուր՝ ստորերկրյա ջրի մշտական կամ ժամանակավոր գործող բնական ելք` երկրի մակերևույթին կամ ջրավազանում (ստորջրյա աղբյուր).

ջրային հաշվեկշիռ՝ որոշակի տարածքի (ավազանի) սահմաններում ջրի մուտքի և ելքի բաղադրիչների քանակական հարաբերակցությունը որոշակի ժամանակամիջոցում.

կրկնակի (երկրորդային) ջրօգտագործում՝՝ ջրային ռեսուրսների օգտագործման արդյունքում առաջացող հոսքաջրերի և տեխնոլոգիական պահանջներից ելնելով վերադարձված ջրերի օգտագործումը այլ նպատակներով.

<<էկոլոգիական պոտենցիալ՝ ջրային ռեսուրսի վիճակի գնահատման չափանիշ, որը արտահայտում է տվյալ էկոհամակարգի հավասարակաշռության պահպանման համար ջրային ռեսուրսի դերը, նշանակությունը և առանձնահատկությունը.>>:

Հոդված 2. Օրենսգրքի 8-րդ հոդվածի 3-րդ կետի առաջին ենթակետը շարադրել հետևյալ խմբագրությամբ.

<<ջրավազանային կառավարման պլան չունեցող տարածքներում փոքր հիդրոէլեկտրակայանների կառուցման նպատակով և Արարատյան դաշտում ստորերկրյա ջրերից ջրօգտագործման թույլտվություններ տալու վերաբերյալ,>>:

Հոդված 3. Օրենսգրքի 10-րդ հոդվածում՝

1. 11-րդ և 12-րդ կետերը շարադրել հետևյալ խմբագրությամբ.

<<11) հաստատում է ջրօգտագործման և ջրահեռացման, ինչպես նաև ջրային համակարգերում կորուստների նորմատիվները.

12) կազմակերպում է ջրային ռեսուրսների մոնիտորինգի իրականացումը.>>.

2. լրացնել հետևյալ բովանդակությամբ նոր 20-րդ և 21-րդ կետերով.

<<20) լիցենզավորում է ստորերկրյա քաղցրահամ ջրերի օգտագործման նպատակով հորատման գործունեությունը:
21) ջրավազանային կառավարման պլանի բացակայության դեպքում Արարատյան դաշտի հորատանցքերի հորատմամբ ջրոգտագործման թույլտվությունները տալիս է ՀՀ ջրի ազգային խորհրդի դրական եզրակացության դեպքում >>: 

Հոդված 4. Օրենսգրքի 19-րդ  հոդվածը շարադրել հետևյալ խմբագրությամբ.


<< Հոդված 19. Ջրային հաշվեկշիռ 

Ջրային հաշվեկշռի մուտքի բաղադրիչներն են. տվյալ տարածք մուտք գործող մակերևութային և ստորերկրյա ջրերը, մթնոլորտային տեղումները և ջրային գոլորշիների խտացումից առաջացած ջրերը:

Ջրային հաշվեկշիռի ծախսի բաղադրիչներն են. գումարային գոլորշիացումը (ցամաքից, ջրակուտակներից և բուսականությունից), մակերևութային և ստորերկրյա ջրերի արտահոսքը և տեխնոլոգիական գործընթացներում կորուստները:

Հայաստանի Հանրապետության տարածքի ջրային հաշվեկշռի տարրերի բաշխումը` ըստ 14 խոշոր գետային ավազանների, ջրավազանային կառավարման տարածքների սահմանում է Հայաստանի Հանրապետության կառավարությունը:>>:

Հոդված 5. Օրենսգիրքը լրացնել հետևյալ բովանդակությամբ նոր 19.1 և 19.2 հոդվածներով.

<<Հոդված 19.1.  Ջրային ռեսուրսների մոնիտորինգը

Ջրային ռեսուրսների մոնիտորինգը պետության կողմից մասնագիտացված կազմակերպությունների միջոցով պարտադիր իրականացվող գործառույթ է, որի նպատակն է հանրապետության ջրավազանային տարածքներում ջրային ռեսուրսների վիճակի հետևողական և հանրության համար հասանելի գնահատում իրականացնելը, ինչպես նաև ջրային ռեսուրսների որակի և քանակի վերաբերյալ արժանահավատ տվյալներով ապահովելը:


Ջրային ռեսուրսների մոնիտորինգի խնդիրներն են.

1)  ջրային ռեսուրսների ձևավորման պայմանների, բնական ու մարդածին գործոնների ազդեցության հետևանքով դրանցում կատարված փոփոխությունների բացահայտումը, 

2) բացահայտված փոփոխությունների զարգացման ընթացքի գնահատումը և համապատասխան միջոցառումների կիրառումը,

3) շրջակա միջավայրի և ջրաէկոհամակարգերի փոխազդեցությունների բացահայտումը, դրանց հնարավոր փոփոխությունների (կարճաժամկետ և երկարաժամկետ` ոչ պակաս 10 տարվա դիտարկումների արդյունքներով) կանխատեսումը և պահպանությանն ուղղված միջոցառումների կիրառումը, 

4) ջրային ռեսուրսների պահպանությանը, արդյունավետ օգտագործմանը և կառավարմանը նպաստելը,

5) ջրավազանային կառավարման պլանների մշակմանը նպաստելը:

Ջրային ռեսուրսների մոնիտորինգն իրականացվում է Հայաստանի Հանրապետության պետական ու համայնքային բյուջեների, կազմակերպությունների միջոցների և Հայաստանի Հանրապետության օրենսդրությամբ չարգելված այլ միջոցների հաշվին:

Ջրային ռեսուրսների մոնիտորինգը և հաշվառումը կատարվում է Հայաստանի Հանրապետության կառավարության սահմանած կարգով:

Հոդված 19.2. Ջրային ռեսուրսների պետական կադաստրը

Ջրային ռեսուրսների պետական կադաստրը (այսուհետ` պետական ջրային կադաuտր) տեղեկատվական համակարգ է, որը վարում է ջրային ռեuուրuների որակական ու քանակական բնութագրերի, ջրային ռեuուրuների վրա բնական ու մարդածին ազդեցությունների, ջրային ռեuուրuների և ջրաէկոհամակարգերի պահպանության, օգտագործման ու վերականգնման մասին տվյալների շտեմարանի ստեղծման գործընթացները: 

Պետական ջրային կադաստրի կառուցվածքն ու բովանդակությունը, տվյալների հավաքագրման ու պետական կադաստրում դրանց գրանցման, ինչպես նաև պետական կադաստրից տեղեկատվության տրամադման ընթացակարգը սահմանվում է Հայաստանի Հանրապետության կառավարության կողմից հաստատված ջրային ռեսուրսների պետական կադաստրի վարման կարգով: 

Պետական ջրային կադաստրը վարում է ջրային ռեսուրսների կառավարման և պահպանության մարմինը` Հայաստանի Հանրապետության պետական բյուջեի և Հայաստանի Հանրապետության օրենսդրությամբ չարգելված այլ միջոցների հաշվին:

Ջրային ռեսուրսների պետական կադաստրը վարվում է Հայաստանի Հանրապետության կառավարության սահմանած կարգով:>>:

Հոդված 6. Օրենսգիրքը լրացնել հետևյալ բովանդակությամբ նոր 25.1 հոդվածով.

<<Հոդված 25.1. Ջրային ռեսուրսների կրկնակի (երկրորդային) օգտագործումը

Ձկնաբուծական և խեցգետնաբուծական ջրօգտագործումից կատարվող ջրահեռացումը այլ նպատակներով կրկնակի (երկրորդային) օգտագործման տալու դեպքում սույն օրենսգրքի պահանջների համաձայն սահմանվում է որպես ջրօգտագործման թույլտվությունների վճարի տնտեսական խթան:

Կրկնակի (երկրորդային) ջրօգտագործումը կարող է այլ անձանց կողմից անվճար իրականացվել գյուղատնտեսական կամ արդյունաբերական արտադրության նպատակներով:>>: 

Հոդված 7. Օրենսգրքի 30-րդ հոդվածում՝

1. 5-րդ պարբերությունն ուժը կորցրած   ճանաչել:

2. 7-րդ պարբերությունից հետո լրացնել հետևյալ բովանդակությամբ նոր պարբերությամբ.

   <<Հայտի վերջնական քննարկումն իրականացվում է միայն դրան կից փաթեթում ջրօգտագործման թույլտվություն ստանալու համար Հայաստանի Հանրապետության օրենսդրությամբ պահանջվող բոլոր փաստաթղթերի առկայության դեպքում: Պակաս կամ ոչ հավաստի փաստաթղթերը լրացնելու կամ շտկելու համար հայտատուին տրվում է մինչև մեկ ամիս ժամանակ: Սահմանված ժամկետում նշված թերությունները չվերացնելու դեպքում  ջրային ռեսուրսների կառավարման և պահպանության մարմնի կողմից հայտը մերժվում է:>>: 

Հոդված 8. Օրենսգրքի 32-րդ հոդվածը լրացնել հետևյալ բովանդակությամբ նոր 15-րդ կետով.

<<15) Ստորերկրյա ջրային ռեսուրսների օգտագործման նպատակով հորատանցքերի կառուցման կամ լուծարման, ինչպես նաև կոնսերվացման աշխատանքների կատարման պայմաններ:>>: 
Հոդված 9. Oրենսգրքի 34-րդ հոդվածը շարադրել հետևյալ խմբագրությամբ`

<<Հոդված 34. Ջրօգտագործման թույլտվության գործողությունը կասեցնելը, ջրօգտագործման թույլտվության փոփոխելը կամ  ուժը  կորցրած ճանաչելը
Ջրօգտագործման թույլտվության գործողության կասեցումը որոշակի ժամկետով կամ որոշակի պայմաններով անձին ջրօգտագործման  կամ ջրօգտագործմանն ուղղված առանձին գործողություններն իրականացնելու իրավունքից ժամանակավորապես զրկումն է:

Ջրային ռեսուրսների կառավարման և պահպանության մարմնի կողմից ջրօգտագործման թույլտվության գործողությունը կասեցվում է մինչև երեք ամիս ժամկետով, եթե ջրօգտագործողի կողմից թույլ է տրվել ջրօգտագործման  թույլտվության պայմանների խախտում և լրացել է ջրային ռեսուրսների կառավարման և պահպանության մարմնի կողմից խախտումը վերացնելու վերաբերյալ տրված հանձնարարականով նախատեսված ժամկետը:
   Ջրօգտագործման թույլտվության պայմանների փոփոխման դեպքում թույլտվություն ունեցող անձը ներկայացնում է նոր հայտ՝ սույն օրենսգրքով սահմանված կարգով ջրօգտագործման նոր թույլտվություն ստանալու համար: Եթե ջրօգտագործման թույլտվություն ունեցող անձը նոր թույլտվություն չի ցանկանում  կամ հրաժարվում է ջրօգտագործման իր թույլտվությունից, ապա նա այդ մասին գրավոր տեղյակ է պահում ջրային ռեսուրսների կառավարման և պահպանության մարմնին և վերադարձնում է ջրօգտագործման թույլտվության իր օրինակը՝ կատարելով նշում դրանից հրաժարվելու մասին:
Ջրօգտագործման թույլտվությունն ուժը կորցրած է ճանաչվում, եթե՝
1) ջրօգտագործման թույլտվություն ստանալու համար պահանջվող փաստաթղթերում հայտնաբերվել են կեղծ փաստաթղթեր կամ տեղեկություններ,
2) ջրօգտագործման թույլտվության գործողության կասեցման ժամկետում չեն վերացվել ջրօգտագործման թույլտվության պայմանների խախտումները:

ՀՏԿ-ների միջոցով, սույն հոդվածով նախատեսված ջրօգտագործման թույլտվությունն ուժը կորցրած ճանաչվելու դեպքում, ջրօգտագործման իրավունքից զրկված անձը պարտավոր է,  ջրօգտագործման թույլտվությունն ուժը կորցրած ճանաչվելու օրվանից ոչ ուշ, քան եռամսյա ժամկետում ջրային ռեսուրսների կառավարման և պահպանության մարմնի առաջարկությամբ, իր միջոցների հաշվին, լուծարել  կամ կոնսերվացնել ՀՏԿ-ն:>>:

Հոդված 10. Օրենսգիքը լրացնել հետևյալ բովանդակությամբ նոր 4.1. գլխով.       <<ԳԼՈՒԽ 4.1.

ՍՏՈՐԵՐԿՐՅԱ ՔԱՂՑՐԱՀԱՄ ՋՐԵՐԻ ՕԳՏԱԳՈՐԾՄԱՆ  ԵՎ ՊԱՀՊԱՆՄԱՆ  ԱՌԱՆՁՆԱՀԱՏԿՈՒԹՅՈՒՆՆԵՐԸ

Հոդված 37.1. Ստորերկրյա քաղցրահամ ջրերի օգտագործումը


Ստորերկրյա ջրային ռեսուրսներն օգտագործվում են բեռնաթափվող աղբյուրներով և դրենաժային հոսքով, ինչպես նաև հորատանցքերով: 

Արտեզյան (ճնշումային) և գրունտային ստորերկրյա ջրերի օգտագործումն իրականացվում է արդյունահանման եղանակով հորատանցքի միջոցով: 

Բնաղբյուրն օգտագործվում է անմիջականորեն կամ ջրհավաքման (կապտաժ) կառույցների միջոցով:

Առաջնահերթ օգտագործման ենթակա են մեկ և ավելի տարիների տևողությամբ մշտադիտարկումների ենթարկված ստորերկրյա քաղցրահամ ջրաղբյուրները:

Հորից ջրօգտագործման դադարեցման դեպքում, հորի լուծարման կամ կոնսերվացման աշխատանքները իրականացվում են ջրօգտագործման թույլտվությամբ, մասնագիտացված կազմակերպության կողմից` ջրօգտագործողի միջոցներով:

 
Ստորերկրյա քաղցրահամ ջրերն առաջին հերթին օգտագործվում են խմելու, առողջապահական, կոմունալ և կենցաղային ջրամատակարարման համար: 


Հորատանցքի միջոցով ստորերկրյա քաղցրահամ ջրերի օգտագործումը իրականացվում է երկու փուլով`
1) հորատանցքի կառուցման ջրօգտագործման թույլտվությամբ, ինչում ամրագրվում է հորատանցքի նախագծային երկրաբանատեխնիկական կտրվածքը,
2) հորատանցքի շահագործման ջրօգտագործման թույլտվությամբ, ինչի տրման պայմանների սահմանման համար հիմք է հանդիսանում կառուցված հորատանցքի անձնագիրը:


Հորատանցքի նախագծային երկրաբանատեխնիկական կտրվածքը և անձնագրի ձևերը հաստատում է Հայաստանի Հանրապետության կառավարությունը:

Մինչև տվյալ տարածքի ջրավազանային կառավարման պլանի հաստատումը արգելվում է Արարատյան դաշտում (Արարատի և Արամավիրի մարզեր) ջրօգտագործման նպատակով իրականացնել հորատանցքերի կառուցման աշխատանքներ:
Հոդված 37.2. Հորատանցքերի կոնսերվացումը և լուծարումը


Կոնսերվացման ենթակա են այն հորատանցքերը, որոնք պիտանի են շահագործման համար, սակայն այդ հորերից ջրօգտագործում չի իրականացվում:



Լուծարման ենթակա են այն հորատանցքերը, որոնք տեխնիկական անսարքության պատճառով շահագործման համար պիտանի չեն և առկա է հետևյալ պայմաններից որևիցե մեկը`

1) հորատանցքի վերնամասը լցված է քարերով, մետաղական թափոններով, շինարարական աղբով և հորի վերականգնումը հնարավոր չէ.

2) ջրերը  խմելու, տնտեսական օգտագործման  և ոռոգման համար պիտանի չեն.

3) ինքնահոս շատրվանող հորերը, որոնց ջրերը չեն օգտագործվում, հանգեցնում են շրջապատի ճահճացմանը, գրունտային ջրերի մակարդակի բարձրացմանը և հողային ռեսուրսների աղակալմանը.

4) արտախողովակային հոսքի առկայության դեպքում, եթե վերանորոգումը հնարավոր չէ:

Հորատանցքերի լուծարումը և կոնսերվացումը իրականացվում է այն անձանց միջոցների հաշվին ում սեփականության իրավունքով պատկանող տարածքում գտնվում է տվյալ հորը: 

Լուծարումը և կոնսերվացումը իրականացվում է Հայաստանի Հանրապետության կառավարության կողմից սահմանված կարգով:

Հոդված 37.3. Ստորերկրյա քաղցրահամ ջրերի պահպանությունը 



Ստորերկրյա ջրերի պահպանությունը արտաքին գործոններից պայմանավորված է ջրատար հորիզոնների բնական պաշտպանվածության աստիճանով՝

1) պաշտպանված

2) պայմանական պաշտպանված

3) չպաշտպանված:




Պայմանական պաշտպանված կամ չպաշտպանված աստիճանի ստորերկրյա ջրերը աղտոտումից պահպանելու համար անհրաժեշտ է մշակել ստորերկրյա ջրերի լիարժեք պահպանության միջոցառումների իրականացման ծրագիր, ինչն էլ պետք է ներառվի տվյալ ջրավազանային կառավարման պլանում:

Ստորերկրյա քաղցրահամ ջրերի պահպանության հիմնական պահանջներն են`

1) ջրաերկրաբանական լիակատար և համալիր ուսումնասիրության հիման վրա ստորերկրյա ջրային ռեսուրսի քանակի, որակի և այլ հատկությունների վերաբերյալ հավաստի տեղեկատվության ապահովումը.

2) ստորերկրյա ջրային ռեսուրսի ինքնակամ օգտագործման արգելումը.

3) ստորերկրյա ջրային ռեսուրսի շարժի հավաստի հաշվառման ապահովումը:

Ստորերկրյա քաղցրահամ ջրերը սպառումից պահպանելու նպատակով՝.

1) պարբերաբար՝ ըստ ստորերկրյա ջրային ռեսուրսների առանձնահատկության, իրականացնել ջրարերկրաբանական մոնիթորինգ, ինչպես նաև անհրաժեշտության դեպքում ջրաերկրաբանական ուսումնասիրություններ,

2) մշակել ստորերկրյա ջրերի սպառումը բացառող միջոցառումների իրականացման ծրագիր, 

3) լուծարել կամ կոնսերվացնել ինքնաթափ չօգտագործվող ստորերկրյա քաղցրահամ ջրերի   հորատանցքերը:>>:

Հոդված 11. Սույն օրենքն ուժի մեջ է մտնում պաշոնական հրապարակման օրվան հաջորդող տասներորդ օրը:

ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

ՕՐԵՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՋՐԻ ԱԶԳԱՅԻՆ ԾՐԱԳՐԻ ՄԱՍԻՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ  ՄԱՍԻՆ

Հոդված 1. <<Հայաստանի Հանրապետության  ջրի ազգային ծրագրի մասին>> Հայաստանի Հանրապետության 2006 թվականի նոյեմբերի 27-ի ՀՕ 232-Ն օրենքի (այսուհետ՝ օրենք) 5-րդ հոդվածը շարադրել հետևյալ խմբագրությամբ` 
<<Հոդված 5. ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՋՐԱՅԻՆ ՌԵՍՈՒՐՍՆԵՐԸ
Հայաստանի Հանրապետության ջրային հաշվեկշռի տարրերի բաշխումը` ըստ 14 խոշոր գետային ավազանների, գետավազանային կառավարման տարածքների, ինչպես նաև Հայաստանի Հանրապետության ջրային ռեսուրսները, ներառյալ` օգտագործելի ջրային ռեսուրսները, ռազմավարական պաշարը, ազգային ջրային պաշարը (ընդհանուր և ըստ գետավազանային կառավարման տարածքների), և էկոլոգիական թողքերի մեծությունները ներառվում են ջրավազանային կառավարման պլաններում և սահմանվում են Հայաստանի Հանրապետության կառավարության կողմից:>>: 
Հոդված 2. 6-րդ հոդվածը շարադրել հետևյալ խմբագրությամբ` 
<<Հոդված 6. ՕԳՏԱԳՈՐԾԵԼԻ ՋՐԱՅԻՆ ՌԵՍՈՒՐՍՆԵՐԸ
1. Օգտագործելի ջրային ռեսուրսները ներառում են Հայաստանի Հանրապետության տարածքում ձևավորվող գետային հոսքը, անդրսահմանային Արաքս և Ախուրյան գետերի հոսքի Հայաստանի մասնաբաժինը և վերականգնվող ստորերկրյա ջրային ռեսուրսները, բացառությամբ էկոլոգիական թողքի:

2. Հայաստանի Հանրապետության կառավարության կողմից հաստատված ջրավազանային կառավարման պլաններում սահմանված օգտագործելի ջրային ռեսուրսների մեծությունները ըստ առանձին գետավազանների ենթակա են գրանցման ջրային պետական կադաստրում:
3. Ջրօգտագործման թույլտվությամբ տրվող ջրօգտագործման ծավալների  գումարային մեծությունները` ըստ առանձին ջրային ռեսուրսների չեն կարող գերազանցել ջրավազանային կառավարման պլաններում սահմանված դրանց օգտագործելի ջրային ռեսուրսների ծավալները:>>:

Հոդված 3. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:     

Ն Ա Խ Ա Գ Ի Ծ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ 

«ԼԻՑԵՆԶԱՎՈՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. «Լիցենզավորման մասին» Հայաստանի Հանրապետության 2001 թվականի մայիսի 30-ի ՀՕ-193 օրենքի 43-րդ հոդվածի աղյուսակի 14-րդ կետը լրացնել 2-րդ ենթակետով՝ հետևյալ բովանդակությամբ.

«

	2.
	Ստորերկրյա քաղցրահամ ջրերի օգտագործման նպատակով հորատման գործունեություն
	ԿՄ


	Պ
	-
	-
	-
	Ո
	-
	-


»:

Հոդված 2.  Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

Ն Ա Խ Ա Գ Ի Ծ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ 

«ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. «Պետական տուրքի մասին» Հայաստանի Հանրապետության 1997 թվականի դեկտեմբերի 27-ի ՀՕ-186 օրենքի 19-րդ հոդվածի 12-րդ մասը լրացնել 12.4 կետով՝ հետևյալ բովանդակությամբ.

«12.4 Ստորերկրյա քաղցրահամ ջրերի հորատման գործունեության համար՝ տարեկան բազային տուրքի 200-ապատիկի չափով:»:

Հոդված 2.  Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

	ՀԻՄՆԱՎՈՐՈՒՄ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՋՐԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ




	1. Ընթացիկ իրավիճակը և իրավական ակտի ընդունման անհրաժեշտությունը

Հայաստանի Հանրապետության ջրային օրենսգիրքն ընդունվել է 2002 թվականին: <<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> ՀՀ օրենքի նախագծի նպատակը հասարակական հարաբերությունների հետագա զարգացամբ ու դրան համապատասխան նոր օրենքների ընդունմամբ պայմանավորված նոր պահանջներին համապատասխանեցնելն է, ինչպես նաև օրենսգրքում առկա թերությունները շտկելն է, կապված՝ ջրային ռեսուրսների մոնիտորինգի ու ջրային ռեսուրսների պետական կադաստրի վարման, ջրօգտագործման թույլտվությունների տրամադրման գործընթացների և ջրային ռեսուրսների ջրօգտագործման հուսալիության երաշխիքի  հետ:    
 <<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> Հայաստանի Հանրապետության օրենքի նախագծի մշակումը բխում է 2013 թվականի սեպտեմբերի 6-ի Հայաստանի Հանրապետության Նախագահի մոտ կայացած խորհրդակցության N ՀՆԱ-7 արձանագրությամբ նախատեսված պահանջներից:
<<Հայաստանի Հանրապետության ջրի ազգային ծրագրի մասին օրենքում փոփոխություններ և լրացում կատարելու մասին>> Հայաստանի Հանրապետության օրենքի նախագծի ընդունումը պայմանավորված է <<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> ՀՀ օրենքի նախագծով սահմանվող նոր պահանջներին համապատասխան դրույթներ սահմանելու անհրաժեշտությամբ:

<< Լիցենզավորման մասին>> Հայաստանի Հանրապետության օրենքում լրացում կատարելու մասին>> և <<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքների նախագծերի ընդունման նպատակը ստորերկրյա ջրերի արդյունահանման համար հորատման գործընթացի վերահսկելիության ապահովումն է:



	2. Առաջարկվող կարգավորման բնույթը

      <<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> Հայաստանի Հանրապետության օրենքի նախագծի ընդունումը կհանգեցնի մակերևութային և ստորերկրյա ջրերի առանձնահատկությունների հստակեցմանը, մասնավորապես կապված` ջրային հաշվեկշռի, ջրային ռեսուրսների մոնիտորինգի, ջրային ռեսուրսների պետական կադաստրի, ջրօգտագործման թույլտվությունների, ստորերկրյա քաղցրահամ ջրերի օգտագործման և պահպանման, ջրային ռեսուրսների կրկնակի (երկրորդային) օգտագործման և ջրային ռեսուրսների ջրօգտագործման հուսալիության երաշխիքի  հետ:

	3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

      Նախագիծը մշակվել է ՀՀ բնապահպանության նախարարության աշխատակազմի ջրային ռեսուրսների կառավարման գործակալության կողմից: 

	4. Ակնկալվող արդյունքը

<<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> Հայաստանի Հանրապետության օրենքի նախագծով ընդունմամբ կկարգավորվեն կարգավորումից դուրս մնացած հարաբերություններ, կհստակեցնի որոշակի դրույթներ,  կհանգեցնի օրենքի առավել հասցեագրված կիրառմանը և կբացառի օրենքի տարաբնույթ մեկնաբանությունները:


ՏԵՂԵԿԱՆՔ-ԱՄՓՈՓԱԹԵՐԹ

<<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>>, <<Հայաստանի Հանրապետության ջրի ազգային ծրագրի մասին>> Հայաստանի Հանրապետության օրենքում փոփոխություններ և լրացում կատարելու մասին>>, <<Լիցենզավորման մասին>> Հայաստանի Հանրապետության օրենքում լրացում կատարելու մասին>> և <<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքների նախագծերի վերաբերյալ շահագրգիռ մարմինների կողմից ներկայացված առաջարկությունների և առարկությունների  

	 Հ/  Հ/Հ
Հ/Հ
	Առաջարկությունների և

առարկությունների  հեղինակը,

գրության համարը և ամսաթիվը
	Առաջարկությունների և առարկությունների  բովանդակությունը 


	Եզրակացությունը
	Կատարված փոփոխություն

	  1     1
	2
	3
	4
	5

	1
	ՀՀ գյուղատնտեսության նախարարություն

N ՍԿ/ԱԲ-2/662-14, 13.02.14թ.
	1. 2-րդ հոդվածի (ներկայիս տարբերակի 3-րդ հոդվածի) 2-րդ մասը խմբագրել` հաշվի առնելով, որ ՀՀ ջրային օրենսգրքի 10-րդ հոդվածը սկսվում է <<ջրային ռեսուրսների կառավարման և պահպանության մարմինը`>> բառակապակցությամբ:
2. 5-րդ հոդվածը խմբագրել` հաշվի առնելով ՀՀ Սահմանադրության 32-րդ, ՀՀ քաղաքացիական օրենսգրքի 218-րդ և ՀՀ հողային օրենսգրքի 104-րդ հոդվածների դրույթները, ինչպես նաև հստակեցնել, թե սեփականատիրոջ կողմից իրեն պատկանող հողամասում առկա ստորերկրյա և մակերևութային ջրերի օգտագործման համար համաձայնություն տալը հատուցելի է, թե տրվում է անհատույց:
3. 6-րդ հոդվածը խմբագրել` համապատասխանեցնելով <<Իրավական ակտերի մասին>> ՀՀ օրենքի 36-րդ հոդվածի 2-րդ մասի պահանջներին, այն է. <<Իրավական ակտերի լեզուն պետք է լինի պարզ, հստակ և մատչելի>>,

4. 13-րդ հոդվածի 3-րդ պարբերությունը խմբագրել` հաշվի առնելով, որ կոռուպցիոն ռիսկերից խուսափելու նպատակով անհրաժեշտ է, որպեսզի <<ՀՏԿ-ների, խորքային հորերի լուծարման և կոնսերվացման աշխատանքների ֆինանսական արժեքի>> գնահատումն իրականացվի անկախ մասնագիտացված կազմակերպության կողմից:

5. <<Հայաստանի Հանրապետության ջրի ազգային ծրագրի մասին>> Հայաստանի Հանրապետության օրենքում փոփոխություններ կատարելու մասին», <<Լիցենզավորման մասին>> Հայաստանի Հանրապետության օրենքում լրացում կատարելու մասին» և <<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքների նախագծերի վերաբերյալ առարկություններ և առաջարկություններ չկան:
	Ընդունվել է:

Ընդունվել է:

Չի ընդունվել:

Ընդունվել է:
	Կատարվել է համապատասխան փոփոխություն: 

5-րդ հոդվածը հանվել է:

Քանի որ 6-րդ հոդվածը համապատասխանում է <<Իրավական ակտերի մասին>> ՀՀ օրենքի 36-րդ հոդվածի 2-րդ մասի պահանջներին: 

13-րդ հոդվածը հանվել է: 



	2
	ՀՀ ֆինանսների նախարարություն

N 1/6.2/2202-14, 17.02.2014թ.
	Առաջարկություններ և առարկություններ չկան: Ինչ վերաբերում է պետական բյուջեի ծախսերի վրա նախագծերի փաթեթի ընդուն​ման ազդե​ցությանը, ապա հաշվի առնելով, այն հանգա​մանքը, որ մակերևութային ջրերի վիճակի և ստորերկրյա ջրերի մոնիթորինգի աշխա​տանք​ների իրականացման ու պետական ջրա​յին կադաստր վարման համար ՀՀ պետական բյուջեով արդեն իսկ նախատեսված են համա​​պա​տասխան ֆինանսական ռեսուրսներ՝ գտնում ենք, որ նախագծերի փաթեթի թե ընդու​​նումը և թե չընդունումը ՀՀ պետական բյուջեի ծախսերի վրա կունենա չեզոք ազդե​ցու​թյուն, եթե հիշյալ ծրագրերի գծով ընդլայնման անհրաժեշտություն չառաջանա:
	
	

	3
	ՀՀ արտակարգ իրավիճակների նախարարություն

N 1/06.1/999-14, 13.02.2014թ.
	1. Առաջարկվում է «Հայաստանի Հանրապետության ջրային օրենսգրքում փոփոխություններ և լրացում​ներ կատարելու մասին» ՀՀ օրենքի նախագծում «մասնագիտացված կազմակերպություններ» բա​ռերը հստակեցնել, սահմանել հիմնական հասկա​ցությունների մեջ:

2. <<Հայաստանի Հանրապետության ջրի ազգային ծրագրի մասին» Հայաստանի Հանրապետության օրենքում փոփոխություններ կատարելու մասին», «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրացում կատարելու մասին» ՀՀ օրենքների նախագծերի փաթեթի վերաբերյալ առաջարկություններ և առարկություններ չկան:
	Ընդունվել է մասամբ:


	Կատարվել է համապատասխան փոփոխություն:

	4
	ՀՀ էներգետիկայի և բնական պաշարների նախարարություն

N 02/24.1/552-14, 20.02.2014թ.
	<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>  ՀՀ  օրենքի նախագիծ (այսուհետ` նախագիծ) 

1. Նախագծի ամբողջ տեքստում <հիդրոերկրաբա​նական, հիդրոլոգիական, հիդրոֆիզիկական, հիդրո​​​​​​​քիմիական, հիդրոկենսաբանական և խորքա​​յին հոր> բառերը և դրանց հոլովաձևերը փոխարինել համապատասխանաբար <ջրաերկրա​բանական, ջրաբանական, ջրաֆիզիկական, ջրա​քիմի​ական, ջրակենսաբանական և հորատանցք> բառերով և դրանց հոլովաձևերով:

2. Նախագծի 1-ին հոդվածի 2-րդ և 3-րդ մասերը անհրաժեշտ է հանել, քանի որ ստորերկրյա քաղցրահամ ջրերը իրենց ձևավորման, առա​ջաց​ման, տեղափոխման, բեռնաթափման և կուտակ​ման առանձնահատկություններով խիստ տարբեր​վում են մակերևույթային ջրերից: Ինչպես գործող ՀՀ Ջրային օրենսգրքով, այնպես էլ ներկայացված նախագծով ստորերկրյա քաղցրահամ ջրերի հանքավայրերը օգտագործման են տրամադրվում որպես մակերևույթային ջրեր` չպահպանելով Ընդերքի մասին ՀՀ օրենսգրքի 3-րդ հոդվածի 1-ին մասի 10-րդ կետի, 7-րդ հոդվածի 4-րդ մասի, ինչպես նաև ՀՀ կառավարության 2012թ. նոյեմբերի 22-ի N 1480-Ն որոշման պահանջները և առանց  հաշվի առնելու ստորերկրյա ջրերի օգտակար հանածո լինելու հանգամանքը, ինչը փաստված է նաև ԱՊՀ մի շարք երկրների (Ռուսաստան, Ղազախստան, Ուկրաինա և այլն) օրենսդրություններում, համաձայն որոնց ստորերկրյա ջրերը համարվում են օգտակար հանածոներ: 

3. Նախագծի 2-րդ հոդվածի (ներկայիս տարբերակի 3-րդ հոդվածի) 2-րդ կետը հանել, քանի որ այն հակասում է <Լիցենզավորման մասին> ՀՀ օրենքի 1-ին հոդվածի 2-րդ պարբերությանը:

4. Նախագծի 4-րդ հոդվածի (ներկայիս տարբերակի 5-րդ հոդվածի)՝

1) <Հոդված 19.1 Ջրային ռեսուրսների մոնիտորինգը> մասի 8-րդ պարբերության 2-րդ կետը շարադրել հետևյալ խմբագրոությամբ՝ համաձայն ՀՀ կառավարության 2012թ. նոյեմբերի 22-ի N 1480-Ն որոշման 28-րդ և 29-րդ կետերի. 

«Հատուկ կամ մասնագիտացված ցանցի դիտա​կետերն ընտրվում են ստորերկրյան ջրերի շահագործվող հանքավայրերում (տեղամասերում) և դիտարկումները իրականացվում են ընդերքօգտագործողների կամ ընդերքօգտա​գործողների միջոցների հաշվին մասնագիտացված կազմակերպությունների կողմից ջրերի քանակի, որակի, մակարդակների սիստեմատիկ ռեժիմային դիտարկումներ ջրհան և ռեժիմային (դիտողական) հորատանցքերում՝ յուրաքանչյուր հորատանցքի համար Օգտակար հանածոների պաշարների գործակալության կողմից հաստատված ջրաերկրա​բանական հաշվարկային պարամետ​րերի խստիվ պահպանմամբ:»

2) <Հոդված 19.2 Ջրային ռեսուրսների պետական կադաստր> մասի 5-րդ պարբերության 2-րդ կետը շարադրել հետևյալ խմբագրությամբ՝ 

« ստորերկրյա ջրերի մոնիտորինգի՝ ազգային և հատուկ կամ մասնագիտացված դիտացանցերում կատարված ջրաերկրաբանական դիտարկումների տվյալները, որոնք հիմնականում ներառում են` ջրաղբյուրի տեղադիրքն ու աշխարհագրական կոորդինատները, գետավազանը, ստորերկրյա ջրերի հանքավայրն ու դրանց հեռավորությունը հիմնական գետից, տեխնիկական պայմանները, ծախսն ու դրա չափման եղանակը, շահագործման բնույթն ու ծախսի հնարավոր փոփոխությունները, ստորերկրյա ջրերի որակական ցուցանիշները:»
5. Նախագծի 5-րդ հոդվածի 3-րդ պարբերությունը շարադրել հետևյալ խմբագրությամբ. «ստորերկրյա ջրերը օգտագործման նպատակով տրամադրելու համար անհրաժեշտ ջրառի քանակը որոշվում է հաշվի առնելով Ընդերքի մասին Հայաստանի Հանրապետության օրենսգրքով սահմանված կարգով պետական ընդերքա​բանական փորձաքննության հիման վրա հաստատված կոնդիցիաների պարամետրերը և ջրերի շահագործական պաշարները:»

6. Նախագծի 9-րդ (ներկայիս տարբերակի 8-րդ հոդվածը) և 10-րդ հոդվածները հանել, հիմք ընդունելով սույն առաջարկությունների 2-րդ կետը:

7. Նախագծի 12-րդ հոդվածի (ներկայիս տարբերակի 10-րդ հոդվածի) 4.1 գլուխը շարադրել հետևյալ խմբագրությամբ`

<ԳԼՈՒԽ  4.1 ՍՏՈՐԵՐԿՐՅԱ ՔԱՂՑՐԱՀԱՄ ՋՐԵՐԻ ԵՐԿՐԱԲԱՆԱԿԱՆ ՈՒՍՈՒՄՆԱՍԻՐՈՒԹ​ՅԱՆ, ԱՐԴՅՈՒՆԱՀԱՆՄԱՆ  ԵՎ ՊԱՀՊԱՆՈՒԹ​ՅԱՆ  ԱՌԱՆՁՆԱՀԱՏԿՈՒԹՅՈՒՆՆԵՐԸ

Հոդված 37.1. Ստորերկրյա քաղցրահամ ջրերի երկրաբանական ուսումնասի​րութ​յան, արդյունա​հանման և պահպա​նության  առանձնա​հատկությունները

1. «Ստորերկրյա ջրերի երկրաբանական ուսումնասիրության, պաշարների գնա​հատ​ման և գնահատված պաշարների արդյունահանման, ինչպես նաև պահպա​նության հետ կապված իրավահարա​բերությունները կարգավորվում, իսկ դրանց վերաբերյալ տվյալները պետական ջրային կադաստր ներկայացնելու կարգերը սահմանվում են Ընդերքի մասին ՀՀ օրենսգրքով:»

8. <<Հայաստանի Հանրապետության ջրի ազգային ծրագրի մասին>> Հայաստանի Հանրապետության օրենքում փոփոխություններ կատարելու մասին>>,  ՀՀ օրենքի նախագծի վերաբերյալ առաջարկություններ և առարկություններ չկան:

9. «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրացում կատարելու մասին» ՀՀ օրենքների նախագծերը անհրաժեշտ է հանել շրջանա​ռությունից` հիմք ընդունելով «Լիցենզավորման մասին> ՀՀ օրենքի 1-ին հոդվածի 2-րդ պարբերությունը: 
	Ընդունվել է:
Չի ընդունվել:

Չի ընդունվել:

Ընդունվել է:
Ընդունվել է:
Ընդունվել է:
Ընդունվել է մասամբ:
Ընդունվել է:
Չի ընդունվել:

	Կատարվել է համապատասխան փոփոխություն:

Քանի որ <<ջրօգտագործում>> և <<ջրօգտագործման թույլտվություն>> սահմանումները նախագծում ներկայացված են ընդհամենը հստակեցման նպատակով, առանց բովանդակության սկզբունքային փոփոխության, և ներկայացված սահմանումները նախագծից հանելը չի բերի  <<ջրային ռեսուրս>> սահմանման բովանդակության փոփոխմանը, քանի որ ստորերկրյա ջրերը հանդիսանում են ջրային ռեսուրսի բաղկացուցիչ մաս: Ջրօգտագորման թույլտվության տրամադրումը, այդ թվում ստորերկրյա ջրային ռեսուրսի, պետք է նույնպես կարգավորվի ՀՀ ջրային օրենսգրքով: ԱՊՀ մի շարք երկրների օրինակներում ստորերկրյա ջուրը օգտակար հանածո լինելու բերված առնչությամբ պետք է նշել, որ ԵՏՀ 56 և ԵՏՀ ոչ անդամ շուրջ մեկ տասնյակ երկրների մեծամասնության կողմից ընդունելի է ԵՄ Ջրի Շրջանակային Դիրեկտիվայում (2000/60/EC) ամրագրված և կիրառության մեջ դրված մակերևութային ջրերի կառավարման փոխկապակցվածությունը, ջրաէկոհամակարգում դրա անբաժանելի մաս լինելու սկզբունքը, ինչն էլ ամրագրված է ՀՀ ջրային օրենսգրքում: 

Քանի որ համապատասխան փոփոխություն է կատարվել սույն ՀՀ օրենքների նախագծերի փաթեթում ներառված <<Լիցենզավորման մասին>> Հայաստանի Հանրապետության օրենքում լրացում կատարելու մասին>> ՀՀ օրենքի նախագիծը:

Կատարվել է համապատասխան փոփոխություն: Հոդվածի 8-րդ պարբերությունը հանվել է:
19.2 հոդվածի 5-րդ պարբերությունը հանվել է:
5-րդ հոդվածը հանվել է:
10-րդ հոդվածը հանվել է:
Հոդված 37.1 հանվել է: 
Քանի որ «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրա-ցում կատարելու մասին» ՀՀ օրենքների նախագծերում կատարվող լրացու-մը վերաբերում է հորատման գործու-նեությանը, այլ ոչ թե ընդերքի և բնական ռեսուրսների օգտագործմանը:

	5
	ՀՀ տարածքային կառավարման նախարարություն

N 03/15/934-14, 25.02.2014թ.
	<<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> ՀՀ օրենքի նախագիծ. 

1. 2-րդ հոդվածի (ներկայիս տարբերակի 3-րդ հոդվածի) 1-ին կետում <<11) հաստատում է ջրօգտագործման և ջրահեռացման, ինչպես նաև նորմատիվային կորուստները>> կետն անհասկանալի է: Մասնավորապես պետք է պարզաբանել, թե որ նորմատիվային կորուստների մասին է խոսքը: Եթե դրանք վերաբերում են ջրային համակարգերում (որի մաս է կազմում նաև ջրահեռացման համակարգը) կորուստների նորմատիվներին, ապա այս խնդիրը կարգավորված է ՀՀ ջրային օրենսգրքի 10-րդ և 12-րդ հոդվածներով, որոնց փոփոխության անհրաժեշտություն չկա: Պետք է հաշվի առնել, որ ջրային համակարգերում կորուստների նորմատիվների մշակմանը մասնակցում է նաև ջրային համակարգերի կառավարման մարմինը` ՀՀ տարածքային կառավարման նախարարության ջրային տնտեսության պետական կոմիտեն:
2. 4-րդ հոդվածի (ներկայիս տարբերակի 5-րդ հոդվածի), (նոր 19.2 հոդված) <<Պետական ջրային կադաստրի վարման տեղեկատվական հիմքերի>> 3) կետում նշված ջրային համակարգերի օգտագործման թույլտվությունների մասով անհրաժեշտ է ունենալ ՀՀ հանրային ծառայությունները կարգավորող հանձնաժողովի կարծիքը, իսկ ջրային համակարգերի օգտագործման պայմանագրերի վերաբերյալ պահանջը անհրաժեշտ է հստակեցնել և հիմնավորել: 
3. <<Հայաստանի Հանրապետության ջրի ազգային ծրագրի մասին>> Հայաստանի Հանրապետության օրենքում փոփոխություններ կատարելու մասին>>, ՀՀ “Լիցենզավորման մասին” և “Պետական տուրքի մասին” օրենքների նախագծերով ներկայացված առանձին հարցեր լրացուցիչ քննարկման կարիք ունեն: Դրանք անհրաժեշտ է կարգավորել ՀՀ կառավարության համապատասխան որոշումներով: 
	Ընդունվել է մասամբ:

Ընդունվել է:

Ընդունվել է:
	11-րդ կետը խմբագրվել է, 

ՀՀ ջրային օրենսգրքի  12-րդ հոդվածի 12-րդ կետով ամրագրված է` ջրային համակարգերի կառավարման մարմինը մասնակցում է րամատակարարման և ջրահեռացման, ինչպես նաև այլ ջրային համակարգերում կորուստների նորմատիվների մշակմանը: Սույն օրենքի նախագծում դրանում փոփոխություն արված չէ:

Կատարվել է համապատասխան փոփոխություն:

Հատկապես անհրաժեշտ է կիրառել մոտեցումը <<Հայաստանի Հանրապետության ջրի ազգային ծրագրի մասին>> ՀՀ օրենքում:  ՀՀ օրենքում նախագծով նախատեսվում է այդ իրավասությունները փոխանցել ՀՀ կառավարությանը:

	6
	ՀՀ կառավարությանն առընթեր պետական եկամուտների կոմիտե

N 01/3-1/2109-14, 25.02.2014թ.
	«Հայաստանի Հանրապետության ջրային օրենսգրքում փոփոխություններ և լրացումներ կատարելու մասին» ՀՀ օրենքի նախագծի վերաբերյալ.

1. Ընդերքի մասին ՀՀ օրենսգրքի 3-րդ հոդվածի 10-րդ կետով սահմանված է օգտակար հանածոն որպես ընդերքում պարփակված պինդ հանքային գոյացումներ, հեղուկ կամ գազային բաղադրամասեր, այդ թվում` ստորերկրյա ջրեր (քաղցրահամ և հանքային): Միաժամանակ, օրենսգրքի 1-ին հոդվածի 4-րդ մասով միայն սահմանված է, որ ստորերկրյա քաղցրահամ ջրերի արդյունահանման առանձնահատկությունները սահմանվում են ՀՀ ջրային օրենսգրքով: Ներկայացվող նախագծով առաջարկվում է «ջրօգտագործում» հասկացության մեջ ներառել նաև ստորերկրյա քաղցրահամ ջրի արդյունահանելը, իսկ ստորերկրյա քաղցրահամ ջրերը սահմանվում են որպես մինչև 1գ/լ հանքայնացմամբ ջրեր:

Կարծում ենք, վերոնշյալի մասով առկա է հակասություն Ընդերքի մասին ՀՀ օրենսգրքի դրույթների հետ: Ստացվում է, որ մինչև 1գ/լ հանքայնացմամբ ջրերը համարվում են ջրային ռեսուրս, իսկ ընդհանրապես ստորերկրյա քաղցրահամ ջրերը` օգտակար հանածո:  
2. Նախագծով առաջարկվող դրույթները հակասության մեջ են «Բնապահպանական և բնօգտագործման վճարների մասին» ՀՀ օրենքի հետ: Օրենքի 5-րդ հոդվածով, մասնավորապես, սահմանվում են բնօգտագործման վճարի տեսակները` ջրօգտագործման համար, պինդ օգտակար հանածոների, բացառությամբ մետաղական օգտակար հանածոների, մարված պաշարների, ստորերկրյա քաղցրահամ ու հանքային ջրերի և աղի արդյունահանված պաշարների համար: 

Հարկ ենք համարում նշել, որ օրենքի 9-րդ հոդվածի համաձայն` ջրօգտագործման համար վճարը հաշվարկվում է հաշվետու ժամանակաշրջանում բնական ջրաղբյուրներից օգտագործման նպատակով անմիջապես վերցրած ջրի ծավալի հիման վրա (բացառությամբ ձկնաբուծական և խեցգետնաբուծական գործունեություն իրականացնող վճարողների, որոնք ջրօգտագործման վճարի հաշվարկն իրականացնում են նույն հոդվածի 2-րդ կետով սահմանված կարգով), իսկ ստորերկրյա քաղցրահամ ջրերի արդյունահանված պաշարների համար վճարը հաշվարկվում է հաշվետու ժամանակաշրջանում արդյունահանված ջրի  ծավալների հիման վրա:  Ընդ որում, ստորերկրյա քաղցրահամ ջրերի արդյունահանված պաշար է համարվում հաշվետու ժամանակահատվածում հորատանցքից (աղբյուրից) երկրի մակերևույթ դուրս եկած (արտամղված) ջրի ծավալը: 

Ներկայացվող նախագծով ստորերկրյա քաղցրահամ ջրերի (մինչև 1գ/լ հանքայնացմամբ) արդյունահանումը համարվում է ջրօգտագործում, ինչը առաջացնում է «Բնապահպանական և բնօգտագործման վճարների մասին» ՀՀ օրենքում համապատասխան փոփոխությունների և հստակեցման անհրաժեշտություն: 
3. «Բնապահպանական և բնօգտագործման վճարների մասին» ՀՀ օրենքի 11.2-րդ հոդվածի համաձայն` բնօգտագործման վճար վճարող հանդիսացող ջրօգտագործողները ստորերկրյա քաղցրահամ ջրերի արդյունահանված պաշարների հաշվառման նպատակով ՀՀ կառավարության սահմանած կարգով ու ժամկետներում տեղադրում և շահագործում են հաշվիչ (չափիչ) սարքեր, որոնք ՀՀ կառավարության սահմանած կարգով ենթակա են կնքման հարկային և լիազոր պետական մարմինների կողմից: Արդյունահանված պաշարների ծավալների վերաբերյալ տվյալները ՀՀ կառավարության սահմանած կարգով ու ժամկետներում արձանագրվում են հարկային մարմնի և վճար վճարողի ներկայացուցիչների համատեղ ակտով: Նախագծի 4-րդ հոդվածով (ներկայիս տարբերակի 5-րդ հոդվածով)  օրենսգրքում լրացվող 19.1-րդ հոդվածի համաձայն` մատակարարվող ջրային ռեսուրսների հաշվառումն իրականացվում է համապատասխան հավաստագրում ստացած ջրաչափական սարքերի և սարքավորումների միջոցով, իuկ դրանց բացակայության դեպքում` ՀՀ կառավարության կողմից հաuտատած ջրային ռեսուրսների հաշվառման այլընտրանքային կարգին համապատասխան: Կարծում ենք, այս առումով ևս առկա է հակասություն «Բնապահպանական և բնօգտագործման վճարների մասին» ՀՀ օրենքի և նախագծով առաջարկվող դրույթների միջև:
4. Նախագծով առաջարկվում է ստորերկրյա քաղցրահամ ջրերի հորատման գործունեության լիցենզավորումը սահմանել որպես ջրային ռեսուրսների կառավարման և պահպանության մարմնի լիազորություն, սակայն նախագծով որևէ կերպ կարգավորված չեն լիցենզավորման հետ կապված (լիցենզիա տրման, կասեցման, դադարեցման և այլ) հարաբերությունները, անհրաժեշտության դեպքում նաև` առանձնահատկությունները: 

Այս առումով անհրաժեշտ է նկատի ունենալ, որ նախագծերի փաթեթում ներառված` «Լիցենզավորման մասին» Հայաստանի Հանրապետության օրենքում լրացում կատարելու մասին» ՀՀ օրենքի նախագծով առաջարկվում է նշված գործունեության տեսակի համար սահմանել «Ո» տառի պահանջը (նշված գործունեության տեսակներով զբաղվելու լիցենզիան տալու համար կարող է իրականացվել ֆիզիկական անձանց մասնագիտական որակավորման ստուգում), «Հ» տառը (նշված գործունեության տեսակներով զբաղվող լիցենզավորված անձանցից լիցենզավորող մարմիններն իրավունք ունեն պահանջել լիցենզավորված գործունեությանն առնչվող հաշվետվություններ կամ տեղեկություններ): Սահմանվում է լիցենզավորման բարդ ընթացակարգ, որի համար հետագայում լիցենզավորման կարգերում չեն կարող ներառվել օրենքով չնախատեսված պահանջներ:

Միաժամանակ, հաշվի առնելով, որ օրենքով սահմանված լիցենզավորման ենթակա գործունեությունն առանց լիցենզիայի իրականացնելու կամ առանց թույլտվության կամ առանց լիցենզիայի ընդերքը կամ բնական պաշարներն օգտագործելու նկատմամբ հսկողությունն իրականացնում են հարկային մարմինները, առաջարկում եմ նախագծով սահմանել, որ արգելվում է առանց թույլտվության քաղցրահամ ջրերի արդյունահանումը կամ առանց լիցենզիայի ստորերկրյա քաղցրահամ ջրերի հորատումը, որն առաջացնում է օրենքով սահմանված լիցենզավորման ենթակա գործունեությունն առանց լիցենզիայի իրականացնելու կամ առանց թույլտվության կամ առանց լիցենզիայի ընդերքը կամ բնական պաշարներն օգտագործելու համար սահմանված պատասխանատվություն, լիցենզիա կամ թույլտվություն ստանալու իրավունք ունեցողների շրջանակը, դրա համար դիմելու կարգը, կասեցման և դադարեցման հիմքերը:  

5. «Հայաստանի Հանրապետության ջրի ազգային ծրագրի մասին» Հայաստանի Հանրապետության օրենքում փոփոխություններ կատարելու մասին», «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքների նախագծերի վերաբերյալ առաջարկություններ չկան:
	Ընդունվել է:

Ընդունվել է:

Ընդունվել է:

Ընդունվել է:


	Տվյալ օրենքի նախագիծը կարգավորում է դիտողությունում արծածված հարցը

Ներկայացվող նախագծով ստորերկրյա քաղցրահամ ջրերի (մինչև 1գ/լ հանքայնացմամբ) արդյունահանումը համարվում է ջրօգտագործում, «Բնապահպանական և բնօգտագործման վճարների մասին» ՀՀ օրենքի համաձայն ջրաղբյուրներից օգտագործման նպատակով անմիջապես վերցրած ջրի ծավալների համար կիրառվում է որպես արդյունահանում:

19.1-րդ հոդվածը խմբագրվել է:
Կատարվել է համապատասխան փոփոխություն:


	7
	ՀՀ առողջապահության նախարարություն

N ԴԴ/1180-14, 12.02.14թ.
	Առաջարկություններ և առարկություններ չկան:
	
	

	8
	ՀՀ աշխատանքի և սոցիալական հարցերի նախարարություն

N ԱԱ/ՀՄ-2-2/945, 20.02.2014թ.
	Առաջարկություններ և առարկություններ չկան:
	
	

	9
	ՀՀ էկոնոմիկայի նախարարություն

N01/10.2.2/1003-14, 25.02.2014թ.
	Առաջարկություններ և առարկություններ չկան:
	
	

	10
	<<ՀԱՅՋՐՆԱԽԱԳԻԾ ԻՆՍՏԻՏՈՒՏ>> Փակ Բաժնետիրական Ընկերություն

N 13, 11.02.14թ.
	ՀՀ ջրային օրենսքիրք 

1. Հոդված 1.1 –“Ջրային ռեսուրսներ”-փակագծերից հետո շարադրել “բնական վերականգնվող ջրային պաշարներ”,

2. Հոդված 1.2 – հաշվի առնելով որ 1.1 կետում նշված է “Ստորերկրյա (ստորգետնյա) ջրեր, 1.2 և 1.3 կետերում “Այդ թվում ստորերկրյա քաղցրահամ ջրերի արդյունահանման” դարձվածքի ավելացումը գտնում ենք ոչ անհրաժեշտ,

3. Հոդված 1.4 –“Ջրային ռեսուրսների վիճակի” դարձվածքում “վիճակի” բառը փոխարինել “Որակական և քանակական բառերով, 

4. Հոդված 1.8 – “Կրկնակի ջրօգտագործում” առաջարկվում է` –“Ջրային ռեսուրսների օգտագործման արդյունքում առաջացող հոսքաջրերի և տեխնոլոգիական պահանջներից ելնելով վերադարձված ջրերի օգտագործումը այլ նպատակներով” խմբագրությամբ, 

5. Հոդված 2.2 (ներկայիս տարբերակի հոդված 3.2) - “Ջրերի” բառից հետո ավելացնել “Արդյունահանման նպատակով” դարձվածքը, 

6. Հոդված 3.1 (ներկայիս տարբերակի հոդված 4.1) - “բաղադրիչներն են“ բառից հետո շարադրել “Տվյալ տարածք մուտք գործող մակերևութային և ստորերկրյա ջրերը, մթնոլորդային տեղումները և ջրային գոլորշիների խտացումից առաջացած ջրերը”,
7. Հոդված 3.2 (ներկայիս տարբերակի հոդված 4.2) - “Արտահոսքը” բառից հետո շարադրել “և տեխնոլոգիական գործընթացներում կորուստները”,

8. Հոդված 19.1

- “Անձանց” բառը փոխարինել “Համակարգերի” բառով, 

· առաջարկվում է “Ջրային ռեսուրսների մոնիտորինգ” հոդվածում թողնել միայն առաջին նախադասությունը: Մոնիտորինգի գործառույթների խնդիրները լրամշակել Մոնիտորինգի վերաբերյալ ՀՀ կառավարության կողմից կայացված մի շարք որոշումների հիմնադրույթներով և օրենքին կցել որպես մոնիտորինգի իրականացման կարգ, հավելվածի տեսքով: 

9. Հոդված 19.2

- “Որը վարվում է “դարձվածքը փոխարինել “Որը վարում է” դարձվածքով, իսկ նախադասության վերջում “նպատակով” բառը փոխարինել“ գործընթացները” բառով,

-19.2 “1” ենթակետում “քանակական ցուցանիշների” դարձվածքից հետո ավելացնել “Տարբեր ոլորտներում օգտագործման չափանիշների” դարձվածքը,

10. Հոդված 37.1- կետ 1 “քանակը” բառից

հետո ավելացնել “ արդյունավետությունը” բառը:

11. <<Հայաստանի Հանրապետության ջրի ազգային ծրագրի մասին>> Հայաստանի Հանրապետության օրենքում փոփոխություններ կատարելու մասին>>

· “Հոդված 5”- առաջին պարբերության “ներառվում են” բառից հետո առաջարկվում է խմբագրական “Հայաստանի Հանրապետության կառավարության կողմից ջրավազանային կառավարման պլաներ սահմանված” տարբերակը: 

· “Հոդված 2”- օրենքի “ 6-րդ, 7-րդ և 8-րդ հոդվածներն ուժը կորցրած ճանաչելը” առաջարկությունը ընկերության կողմից ընդունելի չէ: 
12. <<Լիցենզավորման մասին>> Հայաստանի Հանրապետության օրենքում լրացում կատարելու մասին» և <<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքների նախագծերի վերաբերյալ դիտողություններ և առաջարկություններ չկան: 
	Ընդունվել է:

Չի ընդունվել:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Չի ընդունվել:

Ընդունվել է մասնակի:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:


	Կատարվել է համապատասխան փոփոխություն: 

Քանի որ դրանք սահմանված են գործառույթները առավել հստակեցնելու նպատակով:

Կատարվել է համապատասխան փոփոխություն: 

Կատարվել է համապատասխան փոփոխություն:

Հոդված 2.2 (ներկայիս տարբերակի հոդված 3.2) խմբագրվել է, “Ջրերի” բառից հետո լրացվել է “օգտագործման նպատակով” բառերով,  իսկ “արդյունահանման նպատակով” բառերը  կարգավորվում են  Հոդված 1-ի 2-րդ և 3-րդ կետերով: 

Կատարվել է համապատասխան փոփոխություն: 

Կատարվել է համապատասխան փոփոխություն: 

Քանի որ հարցը վերաբերում է որոշումներ կայացողներին:

Կատարվել է համապատասխան փոփոխություն: Հոդվածը խմբագրվել է: 

Կատարվել է համապատասխան փոփոխություն: 

Կատարվել է համապատասխան փոփոխություն: 

Կատարվել է համապատասխան փոփոխություն:
Կատարվել է համապատասխան փոփոխություն:  
Կատարվել է համապատասխան փոփոխություն:  
6-րդ կետը աշխատանքային կարգով, համաձայնեցնելով <<ՀՀ ջրային համակարգերի օգտագործման և պահպանության տեխնիկական հանձնաժողով>>-ի նախագահ` Հ.Թոքմաջյանի և <<ՀԱՅՋՐՆԱԽԱԳԻԾ ԻՆՍՏԻՏՈՒՏ>> ՓԲԸ-ան տնօրեն` Յու.Ջավադյանի հետ:


ՏԵՂԵԿԱՆՔ 

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՋՐԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ

ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
<<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> ՀՀ օրենքի նախագծի ընդունման կապակցությամբ անհրաժեշտ է կատարել փոփոխություն <<Հայաստանի Հանրապետության ջրի ազգային ծրագրի մասին>> ՀՀ օրենքում և լրացումներ <<Լիցենզվորման մասին>> և <<Պետական տուրքի մասին>> ՀՀ օրենքներում:

ՏԵՂԵԿԱՆՔ 

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՋՐԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ

ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ 

ԿԱՄ ՆՎԱԶԵՑՄԱՆ ՄԱՍԻՆ 

<<Հայաստանի Հանրապետության ջրային օրենսգրքում փոփոխություններ և լրացումներ կատարելու մասին>> ՀՀ օրենքի նախագծի ընդունումը ՀՀ պետական բյուջեում եկամուտների և ծախսերի ավելացում կամ նվազեցում չի նախատեսում: 










